
Annotatsiya. Ushbu maqolada oliy ta’lim muassasalarining ta’lim sifatiga ta’sir etuvchi omillari, 
uning tarkibi va mazmunini takomillashtirishga nisbatan yangicha yondashuvlarning tatbiq etilishi, ta’lim 
klasterining ilmiy-pedagogik jihatlari, bu bo‘yicha olib borilgan tadqiqotlar natijalari keltirib o‘tilgan. 
Shuningdek, oliy ta’lim muassasalarida ta’lim sifati va samaradorligini oshirishning muhim omillari tahlil 
qilinib, ta’lim sifati va samaradorligini oshirishga qaratilgan taklif va tavsiyalar taqdim etilgan.

Абстрактный. В данной статье упомянуты факторы, влияющие на качество образования выс-
ших учебных заведений, реализация новых подходов к совершенствованию его структуры и содер-
жания, научно-педагогические аспекты образовательного кластера, результаты исследований, 
проводимых в этой связи. Также были проанализированы важные факторы повышения качества и 
эффективности образования в высших учебных заведениях, а также представлены предложения и 
рекомендации, направленные на повышение качества и эффективности образования.

 Abstract. In this article, the factors affecting the quality of education of higher educational institutions, 
the implementation of new approaches to improving its structure and content, the scientific and pedagogical 
aspects of the educational cluster, the results of the researches conducted in this regard are mentioned. Also, 
the important factors of improving the quality and efficiency of education in higher education institutions 
were analyzed, and suggestions and recommendations aimed at improving the quality and efficiency of 
education were presented.

Bugun mamlakatimizda ijtimoiy-iqtisodiy rivojlanishning ustuvor yo‘nalishlariga hamda xalqaro 
standartlar talablariga mos keladigan oliy ta’lim tizimini yaratish bo‘yicha keng ko‘lamli ishlar amalga 
oshirilmoqda.

Ko‘plab yangi oliy ta’lim muassasalarining tashkil etilishi, kadrlar tayyorlashning zamonaviy ta’lim 
yo‘nalishlari va mutaxassisliklari hamda sirtqi va kechki bo‘limlarning ochilishi, oliy ta’lim muassasalariga 
qabul kvotalarining oshirilishi mazkur yo‘nalishdagi muhim islohotlardan biridir.

Intellektual salohiyati yuqori bo‘lgan mamlakatlar tajribasidan ma’lumki, fan, ta’lim va ishlab chiqarish 
o‘rtasidagi uzviylik va aloqadorlik mustahkam yo‘lga qo‘yilsa, bu yo‘nalishda malakali kadrlar tayyorlash, 
ularning bandligini ta’minlash hamda mamlakat iqtisodiyotida tarkibiy o‘zgarishlarni amalga oshirish 
mumkin bo‘ladi. Ayniqsa uzluksiz ta’lim tizimini rivojlantirishda yangi mexanizmlarning yaratilishi bugungi 
globallashuv jarayonlarining hayotiy zaruratiga aylandi va bu o‘z navbatida ta’lim sifati samaradorligini 
oshirish, uni modernizatsiya qilishni taqozo etadi.

Adabiyotlar tahlili. Muammo bo‘yicha xorijiy tajribani tizimli tahlil qilish shuni ko‘rsatadiki, klaster 
yondashuvi asosida ta’limni rivojlantirish 1990-yillarda M.Porter tomonidan ishlab chiqilgan klaster 
nazariyasi va rivojlanishining amaliy natijasi sifatida Yevropada boshlangan [1:86]. “Claster Initiative 
GreenBook” monografiyasining muallifi tomonidan o‘tkazilgan dunyoning turli mamlakatlaridagi ikki 
yuzdan ortiq klasterlarni o‘rganish shuni ko‘rsatdiki, innovatsion faoliyat va texnologiyalarni tarqatish 

klasterlar faoliyatining eng muhim maqsadlaridan biri hisoblanadi [2:120] .
Ilmiy adabiyotlarni tahlil qilish asosida Rossiya Federatsiyasida ta’limni rivojlantirishga klaster 

yondashuvi individual subyektlar va umuman klaster ishtirokchilarining o‘ziga xos afzalliklarini 
kuchaytiradigan ijtimoiy hamkorlik asosida amalga oshiriladigan klaster subyektlarining o‘zini va o‘zaro 
rivojlantirishga asoslangan (T. I. Shamova [3:62], Ye. I. Pavlova [4:85]). Rus tadqiqotchisi V.A.Bolotovning 
fikricha, klaster doirasida o‘qituvchilarining o‘zaro dars berish imkoniyatini yaratish iqtisodiy jihatdan 
maqsadga muvofiq bo‘ladi. Ta’lim klasterlari tizimi bolaga yoshligidan rivojlanish vektorini topishga va 
kelajakda yuqori malakali mutaxassis bo‘lishiga yordam beradi [5:49].

Uzluksiz pedagogik ta’lim o‘quv-ilmiy innovatsion klasterining konseptual va nazariy-metodologik 
yondashuvi taniqli belarus olimlari A.I.Juk va A.V.Torxovalar tomonidan ishlab chiqilgan [6:76]. Sifat, 
zamonaviylik, ochiqlik, uzviylik va uzluksizlik uzluksiz pedagogik ta’lim o‘quv-ilmiy innovatsion 
klasterining o‘ziga xos afzal jihatlarini tashkil qiladi.

Ta’lim tizimini zamonaviylashtirish jarayonlarini hisobga olgan holda uning asosiy tamoyillari, g‘oyalari, 
uslubiy yondashuvlari va ko‘rsatmalari bo‘yicha bir qator o‘zbek olimlar, jumladan, U.Sh.Begimqulov, 
O.Musurmonova, M.S.Mustafayeva, B.R.Adizov, R.Sh.Axliddinov, Yu.N.Abdullayev, M.X.Mahmudov, 
R.Ishmuhammedov, L.V.Golish kabi tadqiqotchilar o‘z ilmiy izlanishlarida biz ko‘tarib chiqayotgan ta’lim 
sifatini takomillashtirishdagi muammolar, usul va vositalarni ilmiy va amaliy jihatdan asoslab, ta’limni ijodiy 
tashkil etish, oliy ta’limni takomillashtirish, ta’limni demokratlashtirish va boshqa xususiyatlar bo‘yicha 
izlanishlar olib borgan [7:98].

O‘zbekiston ta’lim tizimida klasterlashtirish modelini tatbiq qilish esa so‘nggi yillarda ko‘zga 
tashlanmoqda, ayniqsa, U.N.Hodjamqulov [8], S.A.Toshtemirova [9], A.Boymurodov [10], Sh.I.Botirova[11], 
D.Qarshiyeva[12], G.N.Sharipova[13], N.M.Koshanova[14] va boshqa ko‘plab o‘zbek tadqiqotchilarning 
ilmiy izlanishlarida pedagogik ta’lim klasteri asosida mintaqaviy ta’lim turlari o‘rtasidagi uzviylikni 
ta’minlash, sifat samaradorligini oshirish, malakali kadrlar tayyorlash bo‘yicha innovatsion g‘oyalar joriy 
qilishning ilmiy-nazariy asoslarini yaratish va ularning amaliy tatbig‘i borasida samarali tajriba tahlillari 
bayon qilingan.

Natija va muhokama. Ta’lim sifati samaradorligini oshirish keng jamoatchilik bilan bog‘liq jarayon bo‘lib, 
bunda mavjud vakillik organlarining o‘rni muhimdir, ular tomonidan sifatli ta’limni samarali ta’minlash 
rejalarini ishlab chiqish, oliy ta’lim muassasalarini jihozlar va kerakli axborot resurslari bilan ta’minlash, 
sifatli ta’limga to‘sqinlik qiluvchi omillarni hal etish chora-tadbirlarini ishlab chiqish asosiy usullardan biri 
bo‘lib xizmat qiladi.

Ta’lim sifati ta’limning maqsadi va strategiyasi bilan uzviy bog‘liqdir, vaholanki, bugungi kunda oliy 
ta’lim muassasalari ta’limida aniq belgilangan maqsadning yo‘qligi, uning noaniqligi va an’anaviy ta’lim 
strategiyasining saqlanib qolinganligi uning samaradorligini yanada pasayishiga olib kelmoqda. 

Ta’lim jarayonining sifat samaradorligini oshirishga bir qator omillar ta’sir ko‘rsatmoqda, jumladan:
har bir talaba uchun uning qobiliyati va qiziqishini hisobga olgan holda ta’limni rivojlantirishning 

universal psixologik va pedagogik nazariyaning yo‘qligi;
oliy ta’limning reproduktiv ta’lim texnologiyalari ommaviy amaliyotida fikrlashning samarali turlarini 

rivojlantirish emas, balki tayyor bilimlarni o‘zlashtirishga yo‘naltirilgan texnologiyalarni saqlab qolinganligi;
o‘qituvchilarning iqtidorli bolalar bilan ishlash bo‘yicha nazariy jihatdan yo‘naltirilmaganligi, ular 

tomonidan bolalarning qobiliyatiga nisbatan kognitiv faolligi darajasiga yetarlicha baho berilmasligi;
ta’limning ijtimoiy motivatsiyasining pasayishi va umuman jamiyatning ma’naviy madaniyati [15:120].
Olib borilayotgan tadqiqot davomida ta’lim sifatiga ta’sir etuvchi yuqorida aniqlangan omillar tahlili va 

uni hal qilish usullari taqdim etiladi.
Ta’lim tizimini zamonaviylashtirishda yangicha innovatsion g‘oyalarni ishlab chiqish va amaliyotga 

tatbiq etish jamiyatning pirovard maqsadlaridan biri bo‘lib kelmoqda. Vaholanki, ta’lim tizimida bu 
kabi amaliyotlarni rivojlantirish murakkab iqtisodiy, moliyaviy, huquqiy boshqaruvni tashkil etish bilan 
boshlanadi. Aynan bu jarayon ta’lim tizimini klasterlashtirishni talab qiladi. Shu o‘rinda bugungi kunga kelib 
ta’limga nisbatan qo‘llanilib kelinayotgan klaster terminining mohiyatiga to‘htalib o‘tsak, klaster bu - o‘zaro 
bog‘langan tashkilotlar, ixtisoslashgan yetkazib beruvchilar, tegishli tarmoqlardagi firmalar hamdaularning 
faoliyati bilan bog‘liq bo‘lgan tashkilotlarning jo‘g‘rofiy belgi bo‘yicha birlashtirilgan guruhidir. Ta’limga 
nisbatan esa klaster modeli ta’lim-fan-ishlab chiqarish tizimida innovatsiyalarni qo‘llab-quvvatlashni 
shakllantirish vositasi [16:84], raqobatbardosh samaradorlikka erishishdan manfaatdor bo‘lgan soha (ta’lim, 
iqtisodiyot va b.)lar birlashishining tashkiliy shakllarini kuchaytirish mexanizmidir.

Ma’lumki, o‘qituvchilar sifatli ta’lim berishda asosiy ishtirokchilar bo‘lib, shu sababli birinchi navbatda, 
sifatli ta’limni ta’minlashda ularning bilimini oshirish, mehnat faoliyatlari davomida ularni rag‘batlantirib 
borish va toifalarni oshirishga ko‘maklashadigan malakalarni rivojlantirish muhimdir.

Ta’lim sifati muammosi shaxsning barkamollik sifati muammosi bilan hamda uning ijtimoiy taraqqiyotni 

jamiyat taraqqiyotining omili sifatida shakllantiruvchi ta’lim intellektini shakllantirishi bilan uzviy bog‘liqdir. 
Ta’lim sifatini ta’minlanishida tanlov nazariyasi muhim sanalib, bu orqali talabarag‘batlantiriladi, ya’ni 
talaba o‘ziga xos bo‘lgan sifatli mavjudlik va unga erishishga olib keladigan faoliyatni tanlash imkoniyatiga 
ega bo‘ladi. O‘qituvchi talabaga o‘qitish va o‘rganish vaziyatlarida tasavvur qilishga yordam beradi. Tanlov 
nazariyasining yana bir muhim jihati ta’lim jarayonidagi qiyin vaziyatlarda ham talabalarni majburlamasdan 
ularni boshqarishning samarali usullari orqali yaxshi natijalarga erishiladi. Boshqacha qilib aytganda, tanlov 
nazariyasi orqali o‘qituvchilar talabalarning ehtiyojiga qarab nimalarga ko‘proq e’tibor qaratishni bilib olishi 
mumkin.

Shu bilan birga tanlov nazariyasining zaif tomonlari ham mavjud bo‘lib, bu birinchi navbatda, 
o‘qituvchining mas’uliyati va talabaning hatti-xarakati o‘rtasidagi ziddiyatda o‘z aksini topadi. O‘qituvchi 
oliy ta’limda talabalarning ehtiyojlariga javob beradigan muhit yaratishga mas’uldir, lekin ba’zan talabalar 
o‘z hatti-harakatlarini o‘z ehtiyojlaridan kelib chiqib tanlaydilar, ko‘p hollarda bu tanlov ta’lim sifatiga 
salbiy ta’sir etishi ham mumkin. Bunday holatlarni vujudga kelmasligi uchun o‘qituvchi talabani tanlov 
nazariyasida nimalar muhimligi, o‘zini-o‘zi rivojlantirishga xizmat qiladigan tanlovlarni tanlash bo‘yicha 
tavsiyalar berishi maqsadga muvofiqdir.

Aksariyat o‘qituvchilarning ta’kidlashicha, ta’lim sifati bu o‘zini-o‘zi o‘qitish va ta’limni oliy o‘quv 
yurtlarida davom ettirib, qo‘shimcha ta’lim olish uchun yetarli bo‘ladigan bilimlar yig‘indisidir, ta’lim 
sifati bu o‘quv fanlari bo‘yicha yuqori darajadagi bilim, oliy o‘quv yurtlariga kirishda raqobatga bardosh 
beradigan bilimlarni hayotda qo‘llash qobiliyatidir, shu bilimlarni qo‘llash bo‘yicha bilim va ko‘nikmalarni 
shakllantirishdir.

Ta’lim sifatini belgilab beruvchi keyingi xususiyat sifatida intellektual rivojlanish, ta’lim va o‘z-o‘zini 
o‘qitish motivatsiyasi, talabalarning ijodkorlik qobiliyati bilan belgilanishi muhimligini e’tirof etish mumkin. 
Ta’lim sifati intellektual rivojlanishningyuqori qobiliyatini o‘z ichiga olishi, talabaning ijodiy salohiyati, 
olingan bilimlarni tahlil qilish, taqqoslash va uni qo‘llash qobiliyatining muhimligi ta’lim sifatiga ta’sir 
ko‘rsatadi. Yuqori intellektual qobiliyat mustaqil ijodiy faoliyat uchun muhim bo‘lib, bu talabaning ta’lim 
sifati madaniyatini rivojlantirishda katta ahamiyatga ega ekanligi bo‘yicha fikrlar bayon etilgan.

Ta’lim sifatini ta’minlanishida o‘quv jarayoning sifati muhimligi keyingi xususiyat sifatida baholanadi. 
Ta’lim sifatini ta’minlashda o‘qituvchining professionalligi, zamonaviy texnologiyalar va o‘quv jarayonini 
zamonaviy usullarda olib borish, talabalarning mustaqil ishlarini tashkil etishda o‘qituvchining yetarli 
qobiliyatga ega ekanligi, tegishli ko‘rsatma va tavsiyalar berish qobiliyatining mavjudligi, dars jarayonlarining 
olib borilishida o‘qituvchining haqiqiy boshqaruvchilik mahorati muhimligi e’tirof etilgan.

Talabaning ijtimoiy va shaxsiy rivojlanishi esa ta’lim sifatini ta’minlashdagi keyingi o‘rinda belgilangan 
xususiyatlar sirasiga to‘g‘ri keladi. Natijalar tahliliga ko‘ra, insonda doimiy yaxshi tomonga o‘zgarish istagi, 
hayotda yuqori natijaga erishish uchun harakat qilish qobiliyati, insondagi mas’uliyat, mavjud tizimga 
moslashuvchanlik, o‘z pozitsiyasini aql bilan boshqarish va tashqi ta’sirlardan himoya qilish qobiliyati, 
talabaning shaxs sifatida o‘zini-o‘zi anglash qobiliyati kabi xususiyatlar ta’lim sifatini ta’minlashda muhim 
sanaladi.

Ta’lim sifatini ta’minlashga katta ahamiyat beradigan xususiyatlardan hisoblangan ta’limni 
insonparvarlashtirish, demokratlashtirishga ham katta e’tibor berish zarur. Bugungi kunda o‘qituvchi talabani 
doimiy siquvda, majburiyatda ushlab turish, talablarni kuchaytirish orqali ta’lim sifatini oshirishi mumkin 
mazmunidagi harakatlar ta’limni zamonaviylashtirishga katta to‘siq bo‘lib kelmoqda.

Taklif va xulosalar. Har bir shaxs uchun sifatli hayotni ta’minlashda, kasbiy jihatdan o‘zini-o‘zi 
belgilaydigan, zarur vaziyatlarda hatto kasbini o‘zgartirishga qodir bo‘ladigan shaxsning ijtimoiy va kasbiy 
harakatchanligini ta’minlaydigan, jamiyatdagi yangi ijtimoiy o‘rin va vazifalarni tez o‘zlashtira oladigan 
raqobatbardosh shaxslarni shakllantirishdan iborat bo‘lishi kerak. Buni amalga oshirish uchun  oliy 
ta’limlarida sifatli ta’limni ta’minlashda quyidagi takliflarni taqdim qilamiz:

talabalarning individual, madaniy, va milliy xususiyatlarini hisobga olgan holda, o‘qitish va shaxsiyatni 
rivojlantirishni tarkibiy qismlarga ajratishni ta’minlaydigan yangi pedagogik texnologiyalarning bazaviy va 
mintaqaviystandartlari asosida ishlab chiqish;

shaxs manfaatlarining ustuvorligini ta’minlash, ta’limni
insonparvarlashtirish;
ta’lim shakllari xilma-xilligi va bilish asoslari va shakllari orqali demokratlashtirishni rivojlantirish;
ta’limning huquqiy asoslarini ta’minlash va hokazo.
Ta’lim beruvchilar rahbarligida dars jarayonlarida talabalarning mustaqil holda ijodiy faoliyat olib 

borishlariga sharoit yaratib berish ta’lim sifatini takomillashtirishning yana bir muhim samarali usullaridan 
biridir. Bu maqsadga erishish uchun, albatta talabalarning bilim faolligini yanada faollashtiradigan va 
ta’lim sifatini rivojlantiradigan muhit yaratish birinchi o‘rindagi vazifa hisoblanadi. Yuqoridagilardan 
kelib chiqib, har bir talabaning imkoniyatlari va qobiliyatlarini hisobga olishni o‘z ichiga oladigan ta’limni 

individuallashtirishni unutmaslik kerak.
Ta’lim sifatining eng muhim qiymati uning individuallashtirishi bo‘lishi kerak. Ta’limni individuallashtirish 

– bu har bir talaba va o‘qituvchining salohiyatini shakllantirish va ro‘yobga chiqarish uchun eng qulay shart-
sharoitlarni yaratib, ta’lim oluvchi va ta’lim beruvchiga individual holatda yondashishdir.

Ta’lim mazmunida birinchi navbatda an’anaviy ta’limning quyi yo‘nalishli xususiyatlarini tark etish 
zarur. Ta’lim mazmuni bo‘yicha bilimlar uslubiy va madaniy holatda bo‘lishi sifat samaradorligiga ta’sir 
ko‘rsatadi.

 Bugungi kunda oliy ta’limning asosiy vazifalardan biri – ta’lim sifati muammosini hal qilishga imkon 
beradigan ta’lim muassasalari tashqi muhitining o‘zgarishiga, jamiyatning extiyojlariga, ijtimoiy tartibga, 
qanchalik samarali va pedagogik jihatdan asoslangan uslub va texnologiyalar tanlanishiga munosib 
javob beradigan usul va vositalarni joriy qilgan va amaliyotlarda tatbiq etadigan yangicha innovatsion 
yondashuvlarni iste’molga kiritishdir.

